
Timersortartut nuna sinnerlugu unammisartut sungiusaqatigiittarnissaminnut 

periarfissagissaarnerulernissaat misissoqqullug Naalakkersuisut peqquneqarnissaannik 

Inatsisartut aalajangiiffigisassaattut siunnersuut. Misissuineri annermik angallannermut akit 

qaffaseqisut unamminarsinnaaneri immikkut isiginiaqquneqarput. Naalakkersuisut 

Timersoqatigiit Kattuffiannut, specialforbundinut kiisalu allanut soqutigisaqaqatigiinnut 

susassaqartunut attaveqaqquneqarput siunertaralugu misissuinermut UPA2020-mit 

Inatsisartunut agguaanneqartussamut, peqataatitsinissaq. 

 

(Inatsisartunut ilaasortaq Nivi Olsen, Demokraatit) 

 

Timersorneq isummamigut tusarlugu siuarsaavigineqarnissaa uparuangassartaqanngilaq. Tassami 

oqaluttuaatitoqqatsinni unammiuaartarsimanerit tamarmik atuarneqarsinnaammata, soorlulu 

atuakkami “Oqaluttuatoqqat” immikkoortumi “Aqissiap siuaarsui” Iluliarmiut natsillaap amersua 

ujaqqanik immiinnarlugu arsaattarsimasut oqaluttuarineqartoq. 

Taamaattoq qulequtsiisup misissoqqullugu siunnersuutigaa, Atassummiillu isumaqarpugut 

siunnerfiit siuliinut  qulequtsiinermi aporfiusartutut taakkartorneqartut isumaa assortuuttoq, tassami 

qulequtaq imm.134 eqqartorneqarmat Atassummiik qaqitarput illuatungilersorneqarmat 

Demokraatinit, angallannermut nunatsinni oqilisaassinerunissamik siunnerfilik, uffalumi 

timersortartugut oqinnerusumik tassani ilanngullutittaaq angalasinnaanissaat 

ammaanneqarsinnaasoq. 

Ukioq 2019 aningaasaqarnermut inatsisissap suliarineqarnerani timersornermut 

aningaasaliinerunissaq siunnerfigineqareersimappat pisariaqarsorinanngilaq immikkut 

misissuititsinissaq. Suliaq maannakkumiik aningaasalerneqareersimappat aallartinneqarniarli. 

Annertuumittaarlu Atassummiik tikkuarusupparput peqqinneq pinaversaartitsinerlu 

eqqartorneqalersillugit timersornerup kisimi isiginiarneqalerpallaarujussuarsimanera, naak allat 

periarfissat?  

Tamattami timersortartuunngilagut, inuk nammineq pisinnaatitaaffeqarpoq suna 

soqutigisarissanerlugu. Nunatsinnimi isiginnaartitsisartoqarpugut, nipilersortartoqarpugut, 

eqqumiitsuliortoqarpugut timersortartutuulli nunanut allunut annertutigisumik 

erfalasimaarutigisinnaasaraluatsinnik ilaatigulluunniimi immaqa annermik. Qanoruna aamma 

saniatigut qulequtsiisup nunanut allanut nipilersoriartussat, esportimi unammiartussat 

isiginnaartitsiartortartussalluunnit sungiusaqatigiittarfigisinnaasaanik taputaqaraluaruni 

nuannertigissangaluarpa.  



 
Atassummiillumi maanna nipikisaarunnagu oqaatigerusupparput, sammisassat allat timersornerup 

avataaniittut timersornertuulli aningaasalersorneqarsinnaaneri periarfissaqarnerusariaqarmata. 

Assersuutigalugumi assamik arsamik unammisartortagut taperneqartarput inuppassuarnullu 

sunniuteqarlutik, illuanittaarlu isiginnaartitsisartortagut taperneqaraangamik sineriak tamaat 

angalasarput ilaatigut quujasaarinertalimmik isiginnaartitsillutik ilaqutariinnut tamarmut tulluuttunik.  

Timersornerup avataanit allanik soqutigisaqartortagut tassaapput timersortartutsitulli 

tulluusimaarutigisariaqakkagut aallattariaqakkagullu. Tassami assersuuteqaqqeriaraanni maanna 

nunarsarmi aningaasarpapiluunersuarnik naleqalersimasoq eSport tusarsaallualersimavoq, 

nunarpullumi tassani qiviassagaanni ila unammisartussaaleqissanngeqaaq avammut 

erfalasimaarutigilluarsinnaasatsinnik aningaasarpassuarnillu iluanaarfigisinnaasatsinnik. 

Nipilersortartugut maanna aatsaat taama atortoqarnermikkut siuarsimatigilersimapput, 

nipilersuutillumi nunatsinneersut nunarsuarmioqatitsinnut ajukkunnarunnaavissimallutik, 

taamaattorli aamma taakku timersoqatigiittuulli angalaqattaarnissaminnut tapiissuteqarnissaminnut 

atorfissaqartitsipput, nunatsinni pingaartumillu nunatta avataani. 

Qulequtaq tunngaviatigut ajorinngikkaluarlugu, taamaattoq Atassummiik oqaatigissavarput, 

aningaasanut inatsimmeereerpat aningaasalerneqaannarli misissuineq pinnagu, sammisamullu 

ataasiinnarmut sammivallaarnera pinerullugu allallu timersornerup avataaniittut pitsassuit 

sammineqanngippallaarmata itigartitsissutigaarput.  


